
SUKSES IS SUBJEKTIEF

Mbanga daag steeds haarself uit
Nee, sy leef nie in gevaarsones

nie. Maar vir berekende risi­
ko’s skrik sy nie.

Om in die mededingende wêreld van
reklame oopkop te bly, kyk dié adver­
tensiebaas áltyd na die groter prentjie.
Beskou die lewe nie in ’n te ernstige lig
nie. Kan vir haarself lag. Sien haar werk
ook as ’n avontuur. En is vas oortuig
daarvan dat haar sielkundige en emo­
sionele benadering tot haar lewe en
loopbaan grootliks bygedra het tot
waar sy vandag is.

Me. Ayanda Mbanga, uitvoerende
hoof van die werwingsagentskap Ayan­
da Mbanga Communications, of, kort­
weg, AM Comms, is versigtig om haar­
self as suksesvol te beskryf.

AM Comms, met takke in Johannes­
burg, Kaapstad, Durban en Oos­Lon­
den, ’n personeel van altesame 46 en ’n
omset van R100 miljoen in die
2009/2010­geldjaar, dink nie lank na as
jy haar oor haar “sukses” uitvra nie:

“Dis ’n baie subjektiewe woord. Vir
my beteken ‘sukses’ dat jy al alles ge­
doen en bereik het wat jy wil. En ons is
nog nie naastenby daar nie. Ek is egter
trots daarop dat ons ná 12 jaar goed op
dreef is, ondanks die huidige baie moei­
like handelsomgewing.

“Nie een van ons sou ’n paar jaar ge­
lede akkuraat kon voorspel hoe moeilik
die sakewêreld sou word nie. Maar AM
Comms hou aan uitbrei en ontwikkel
omdat ons almal positief ingestel is en
ons ons teenwoordigheid in dié bedryf
en in die werkmark as ’n langtermyn­
transaksie sien. Ons is nie hier om vinnig
’n paar rand te verdien nie.”

Eintlik is jou verbintenis met die sake­
omgewing maar net soos ’n huwelik, sê
Mbanga. “Daar is goeie tye in die bedryf,
en daar is regtig slegte tye. ’n Mens
moet dit besef en daaraan gewoond
raak. So waaroor gaan dit nou eintlik?
Dit gaan daaroor om die golf te bly ry
en om altyd die groter prentjie in ge­
dagte te hou. Jy moet weet waarheen jy
op pad is.”

Mbanga, wat as joernalis aan die Rho­
des­universiteit in Grahamstad gekwa­
lifiseer het, se lewe het anders uitge­
draai as wat sy as jong gegradueerde

gedink het.
Sy het nooit by ’n koerant of tydskrif

beland nie, want sy was pas klaar met
universiteit toe sy ’n werkaanbieding in
die advertensiebedryf kry, by Saatchi &
Saatchi.

“Ek het dit gevat. Daardie was dae toe
ek nog nie die luuksheid gehad het om
my drome te volg nie. Jy moet weet,
skryf is my passie; dis wat ek van kleins
af wou doen.

“Maar vroeg in die jare negentig
moes jy ’n werk kry as jy klaar gestudeer
het. Die reklamebedryf was die eerste
wat oor my pad gekom het.”

Twaalf jaar later en Mbanga het ge­
leer “die reklamewêreld kan nogal groot
pret wees. Dis waarom ek al so ’n lang
ruk in dié omgewing bly.”

Vyf jaar nadat sy by Saatchi & Saatchi
begin het, het sy haar eerste alleen­tree
in die sakewêreld gegee toe sy AM
Comms in 1998 met vier personeellede
begin het.

Sy erken ruiterlik dat dit allesbehalwe
maklik was: “Maar ek was nog nooit
bang vir berekende risiko’s nie. Ek doen
nie dom, gevaarlike dinge in die sake­
omgewing nie, maar ek was toe jonk ge­
noeg om daardie tree te gee in die wete
dat, as ek misluk, daar ander opsies was.
Ek het my denke vry gemaak, en dis dié
sielkundige vryheid wat grootliks byge­
dra het tot my vooruitgang.”

Tog was dit vir haar van meet af be­
langrik om haar geloofwaardigheid in
die sakewêreld te bou.

“Die reklamewese is ’n baie mededin­
gende bedryf. Ongelukkig is daar ’n
klomp mense wat dink hulle kan ’n kans
vat en sukses behaal. Die mark verstaan
nie altyd watter waarde ons toevoeg
nie.”

Reg van die begin af was Mbanga ook
bewus van haar swakhede – nooit bang
om dit te erken nie.

“Ek sê jou reguit ek het ’n hele klomp
swakhede ook. En miskien is dit omdat
ek daardie swakhede erken en aanvaar,
en my dan omring met mense wat my
sterker kan maak, wat my deur die jare
gehelp het.”

Nog ’n les wat die sakewêreld haar
geleer het, was om te sorg dat haar

kliënte in haar onderneming bly glo. “En
omdat hulle in ons glo, het hulle ons die
ruimte gegee om skeppend te wees.
Goeie ontwerp, goeie kopie, goeie
kliëntediens. Dis wat tel.

“Ons ‘verkoop’ nie ons agentskap nie.
’n Agentskap soos AM Comms kan ge­
dupliseer word – enige tyd, deur enig­
een. Ek glo kliënte koop van mense en
nie van ondernemings nie. Ek aanvaar

ook dat nie almal mal gaan wees oor al­
les wat ons doen nie. Daarmee is ek ook
gemaklik. Op die ou end is ek gemaklik
met wie ons is en wat ons verteenwoor­
dig.”

Om te sorg dat haar onderneming ’n
hoë profiel in die sakeomgewing bly
handhaaf, erken Mbanga sy moet self­
handhawend wees. “Ek glo meestal in
myself en in my vermoëns, ja. Maar
soms ook nie. Daar is oomblikke van
selftwyfel en onsekerheid – dis seker
net menslik. En ek is by uitstek menslik!”

Die belangrikste is egter dat Mbanga
AM Comms verder wil ontwikkel as ’n
“werwingsoplossingsonderneming”.

“Ek hou nie daarvan om binne ’n boks
geplaas te word nie. Ons verskaf oor­
hoofse oplossings, vir die volle omvang
van die werkomgewing X anders as
baie ander maatskappye wat verkies
om in ’n spesifieke werwingsgebied te
spesialiseer.

“Ek kan nie namens ons mededingers
praat nie, maar ek sou graag wou glo dat
selfs die kultuur wat ons binne ons
werkomgewing geskep het – openlik­
heid, en om diversiteit te bevorder – is
’n doel om na te streef. Ek glo dis wat ons
laat uitstaan.”

AM Comms lê haar na aan die hart,
maar die ander groot deel van haar lewe
bestaan uit haar gesin – haar man, wat
in die finansiële wêreld werk, en haar
twee seuntjies van vyf en drie. “Ek is ge­
lukkig, ek hoef nie die druk van moeder­
skap met my leierskap van ’n groot on­
derneming te kombineer en een van die
twee te verwaarloos nie. Ek het ’n uitste­
kende ondersteuningsnetwerk tuis en
op kantoor, en as ek dit verkies, reis my
kinders saam met my.

“Maar dis ook goed om soms op my
eie te wees. My gesin is een deel van wie
ek is. Daar is verskillende ander belang­
rike elemente van my lewe wat die to­
taal van my menswees vorm. Dis waar­
oor balans gaan.”

Ja, daar is nog ideale wat sy wil na­
streef: “My pa was die redakteur van ’n
tydskrif vir kinders. Ek is, net soos hy, ook
mal oor woorde en wil graag eendag
begin skryf. Daardie droom gaan ek vir
seker nog gaan najaag.”

Me. Ayanda Mbanga van Ayanda Mbanga Communications, is nie bang om
berekende risiko’s te neem nie. FOTO’S: VERSKAF

VOO BY SETAS LY ONDER BUROKRASIE

Private sektor soek meer inspraak
MARLENE MALAN

Die Seta-stelsel (Sector Educati-
on and Training Authorities, of
bedryfsrade) van die departe-

ment arbeid is ’n uitstekende konsep,
maar die praktiese toepassing van die
beginsels daarvan is nie altyd doeltref-
fend nie.

Daar is vandag steeds Setas wat nie
aan die verwagtinge van sekere belan-
gegroep voldoen nie. Daar is ook dié
wat uitstekend vaar, sê mnr. Loudie
Groenewald van die Nasionale Oplei-
dingsinstituut (NOI) in Kaapstad.

Me. Liza van Wyk van Astrotech-kolle-
ge in Johannesburg meen ook die Seta-
stelsel werk nie na behore ten opsigte
van verdere onderwys en opleiding nie,
“veral wat kort kursusse betref. Dis
weens die geweldige burokrasie en oor-
regulasie.”

Volgens Groenewald “was die Seta-
stelsel voorheen chaoties en ongeorga-
niseerd. Daar was baie korrupsie. Die
eerste jare van die Seta-stelsel was vor-
mingsjare vir werkgewers, leerders en
diensverskaffers. Die onderskeie belan-
gegroepe het intussen ’n daadwerklike
poging aangewend om die stelsel
vaartbelyn te maak. Die Seta-stelsel is
goed, maar die werking word bepaal
deur hoe doeltreffend elkeen bestuur
word.”

Groenewald sê die Seta-beginsels is
goed, want:
. Dit verskaf ’n struktuur wat geld insa-
mel en geld toedeel waar opleiding en
ontwikkeling prioriteite is;
. Organisasies wat opleiding en ont-
wikkeling doen, kan 40% plus van hul
geld terugeis. Organisasies wat nie op-
leiding en ontwikkeling doen nie, “fi-
nansier” dié wat dit wel doen.
. Setas is in verskillende sektore ver-
deel en sodoende word daar na spesi-
fieke sektore se opleidings- en ontwik-

kelingsbehoeftes omgesien;
. Ontwikkelingsbehoeftes wat deur
formele leerlingskappe aangespreek
word, word deur Setas gefinansier.
“Leerlingskappe is iets wat nie nood-
wendig korttermynresultate lewer nie,
maar iets wat ’n langtermyn- en sub-
stantiewe belegging verg. Die private
sektor is ongeduldig wanneer hulle re-
sultate verwag ten opsigte van oplei-
ding en ontwikkeling. Dus gaan die pri-
vate sektor minder gretig wees om leer-
lingskappe te finansier wat nou deur
Setas gefinansier word.”
. Setas is veronderstel om as ’n bron

van inligting en ’n medium vir gehalte-
versekering te dien.

Volgens Groenewald is ’n Seta ’n lig-
gaam “wat moet bydra tot die verbete-
ring van vaardighede in Suid-Afrika.
Suid-Afrikaanse vaardigheidsontwikke-
ling word strategies deur die departe-
ment van hoër onderwys en opleiding
bestuur.”

Setas staan dus op hul eie, sê hy. “Deel
van Setas se verantwoordelikhede sluit
in dat hulle belangegroepe ingelig
moet hou. Setas wat goed bestuur
word, doen baie om belangegroepe in
te lig oor die struktuur en metodiek wat

ter sprake is om geld terug te eis.”
Maar die onbewustelike onbevoegd-

heid en/of ongeërgdheid van sommige
werkgewers oor die ontwikkeling van
hul mannekrag lei daartoe dat werkge-
wers min moeite doen om uit te vind
hoe die Seta-stelsel werk. “Daar is ook
Setas wat nie goed bestuur word nie en
dus ook nie werkgewers genoegsaam
oor hul werking inlig nie.”

Volgens Van Wyk moet kursusse so
ontwerp en beplan word dat dit inska-
kel by vasgestelde eenheidstandaarde
sodat krediete vir kwalifikasies toege-
ken kan word, en sodat werkgewers

heffings kan terugeis. “Dit beteken dat
alle kursusse min of meer moet ooreen-
stem, sodat minimum standaarde vas-
gestel kan word. Enersyds is dit voorde-
lig, maar andersyds beteken dit weer
dat hoëgehalte-diensverskaffers die
standaard van hul kursusse moet af-
skaal om in te pas by bestaande stan-
daarde.”

Van Wyk sê die regering “is nie be-
kend vir sy doeltreffendheid en goeie
sakepraktyk nie. In die algemeen word

die private sektor meer gerespekteer
hiervoor. Tog is dit die regering wat aan
die sakewêreld voorskryf hoe opleiding
moet plaasvind, en waarin. Dis een ge-
bied waar daar steeds oorregulasie is.
Die private sektor gaan nie tyd en geld
mors deur personeel te stuur vir oplei-
ding wat nie tot sy voordeel strek nie.
Daarom behoort die private sektor baie
meer inspraak oor opleiding te hê.”
) Marlene Malan is ’n redaksielid van
Rapport.

Dié diagram is ’n eenvoudige illustrasie van hoe Suid-Afrika tans die groter prentjie rondom vaardigheidsontwikkeling sien.
GRAFIKA: LIZELLE VAN JAARSVELD/INLIGTING VERSKAF DEUR NASIONALE OPLEIDINGSINSTITUUT

’’Daar is Setas
wat nie goed
bestuur word
nie en dus ook
nie werkgewers
genoegsaam
oor hul werking
inlig nie.


